Thema: Y Pasg
[Cofiwch bod croeso i chi addasu’r eirfa a’r dafodiaith i siwtio’ch ardal.]

Mae sleidiau Ppt wedi eu paratoi i gyd-fynd â’r gwasanaeth ond nid oes rhaid eu defnyddio. 
Sleid 1: Teitl – Y Pasg
· Mae’r Pasg yn ŵyl Gristnogol bwysig iawn. Mae Cristnogion ar draws y byd yn cofio bod Iesu Grist, Mab Duw, wedi ei hoelio ar y groes, wedi marw ac wedi dod yn ôl yn fyw ymhen dau ddiwrnod.
· Iesu Grist ydy arwr Hanes y Pasg. Fe wellodd pobl sâl; fe fwydodd miloedd o bobl; fe achubodd ei ffrindiau o beryglon ar y môr; fe ddysgodd y bobl gydag awdurdod a rhoi golwg newydd iddyn nhw ar Dduw, ac ar y pethau oedd yn plesio Duw.

Sleid 2: Y geiriau isod: 

· Dyma rai o eiriau chwyldroadol Iesu – “Dych chi wedi clywed i hyn gael ei ddweud: ‘Rwyt i garu dy gymydog’ (ac ‘i gasáu dy elyn’). Ond dw i'n dweud wrthoch chi: Carwch eich gelynion a gweddïwch dros y rhai sy'n eich erlid chi! .....os mai dim ond eich teip chi o bobl dych chi'n eu cyfarch, beth dych chi'n ei wneud sy'n wahanol? Mae hyd yn oed y paganiaid yn gwneud hynny! (Mathew 5:43-44)
· Roedd geiriau Iesu yn ypsetio pobl o’r cychwyn cyntaf. Roedd popeth roedd o’n ddweud ac yn wneud yn sialens i arweinwyr y bobl. Roedden nhw’n ei gasáu, ac fe drefnon nhw bod un o’i ffrindiau yn ei fradychu am arian, fe arestion nhw Iesu a’i roi i farwolaeth.

Sleid 3: Milwyr

· Ar noson dywyll, mewn gardd dawel, daeth criw o filwyr yn cario cleddyfau a phastynau i arestio Iesu. Roedden nhw’n disgwyl ffeit, ond mynd gyda nhw heb gwyno wnaeth Iesu.

· Mae Hanes y Pasg yn hanes sy’n llawn cyffro, twyll, brad a dagrau.
Sleid 4: Iesu ar y groes

·  Fe laddodd Jwdas Iscariot ei hun ar ôl bradychu Iesu. Fe dorrodd Pedr ei galon a chrio ar ôl iddo ddweud celwydd a gwadu ei fod yn nabod Iesu. Galwodd Peilat, y barnwr Rhufeinig am ddŵr, a golchi ei ddwylo o flaen pawb a dwedodd,

  “Dim fi sy'n gyfrifol am ladd y dyn yma. Chi sy'n gyfrifol!” 

Doedd o’n gallu ffeindio dim byd yn erbyn Iesu.  Ond, doedd o ddim yn fodlon sefyll yn gadarn yn erbyn y bobl. Fe drefnodd bod dyn dieuog yn cael ei groeshoelio.
Sleid 5: Y geiriau isod.

· Fe wnaeth y milwyr oedd yn gyfrifol am ei hoelio ar y groes ei drin yn warthus: Dyma’r disgrifiad o’r Beibl, o lyfr Marc,

Dyma’r milwyr yn rhoi clogyn porffor amdano, ac yn plethu drain i wneud coron i'w rhoi ar ei ben. Wedyn dyma nhw'n dechrau ei saliwtio, “Eich mawrhydi! Brenin yr Iddewon!”  Roedden nhw'n ei daro ar ei ben gyda gwialen drosodd a throsodd, ac yn poeri arno.
Sleid 6: Y bedd gwag
· Ond, mae’r Beibl yn glir mai nid marwolaeth Iesu oedd diwedd yr hanes. Drwy nerth Duw, daeth yn ôl yn fyw, ac fe welodd dros 500 o bobl yr Iesu byw cyn iddo  fynd yn ôl i’r nefoedd.
· Dyma adnod enwocaf y Beibl, Ioan 3:16;  Ydy, mae Duw wedi caru'r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.
· Mae’r Beibl yn dweud bod Iesu wedi rhoi ei fywyd yn aberth, fel bod pawb sy’n credu ynddo yn gallu cael perthynas iawn â Duw. 

Gweddïwn: Cyd-weddïwn Weddi’r Arglwydd, “Ein Tad yr hwn wyt yn y nefoedd....”
Neu

Gweddïwn: Ein Tad, Mae geiriau Iesu wedi bod yn her ac yn sialens ers dros ddwy fil o flynyddoedd. Roedd ei eiriau yn chwyldroadol. Roedd e’n dweud mai Ef oedd Bara’r Bywyd; dwedodd mai Ef oedd y Ffordd, Y Gwir a’r Bywyd; dwedodd mai’r unig ffordd atat ti, ein Tad, oedd drwy gredu ynddo Ef. Helpa ni i ystyried yn ofalus y geiriau sydd yn y Beibl a helpa ni i feddwl yn ofalus am arwyddocâd y Pasg. Amen.

